[image: image1.png]


     BMW van SUID-AFRIKA

GEEN SPERTYD

Maart 2004

DIE F 650 GS & F 650 GS Dakar: 

Model-opkikkering vir 2004

Die uiters suksesvolle F 650 GS- en F 650 GS Dakar-enduro-motorfietse, wat nou hul vierde modeljaar beleef, is op die gebied van ’n aantal tegniese punte en eienskappe verfris. Die doel met dié opkikkering was eerstens om die ryer nog beter teen die wind en weerstoestande te beskerm, en tweedens om die ergonomie te verbeter vir selfs nóg beter hantering en beheer van dié uiters gewilde motorfietse vir uiteenlopende gebruik.

Spesifieke verbeterings aan die lugskort, die windskerm en die instrumente asook aan die agterkant gee die nuwe modelle ’n selfs nog meer treffende en kragtige voorkoms, hoewel hul basiese ontwerp onverander bly. Nuwe kleure dra op hul beurt baie hiertoe by, asook ’n string nuwe eienskappe en nuwighede in die wye reeks bykomstighede en spesiale toerusting wat beskikbaar is.

Enjin

’n Nuwe dubbele ontstekingstelsel word saam met ’n nuwe enjinbeheerstelsel in gebruik geneem – die BMS-C II (BMW Motor System), wat ’n aansienlike verbetering in vermoë sowel as nuwe sagteware met ’n meer omvattende reeks funksies bied. Die gevolg van dié verbeterde tegnologie is ’n aansienlike afname in uitlaatgasse, ’n verdere verbetering in rygemak en enjin-reaksie, asook laer petrol-verbruik. 

Die brandstof-ekonomie is tussen ses persent (3,2 liter per 100 kilometer teen ’n bestendige 90 km/h) en 14 persent (4,3 liter per 100 kilometer teen ’n bestendige 120 km/h) beter in vergelyking met die vorige model, wat reeds erkenning geniet het vir sy baie lae verbruik. Die verrigting- en wringkragpiek bly dieselfde, maar die maksimum- wringkragontwikkeling is nou ’n groter voordeel teen laer enjinsnelhede.

Die tweede vonkprop vir tweeling-ontsteking is aan die regterkant van die ontbrandingskamer aangebring en skiet sy vonk op presies dieselfde oomblik as die hoof-vonkprop wat reg in die middel sit. Dit verseker – net soos in die geval van die plat tweesilinder-kragbronne – gladde en stabiele ontbranding, selfs onder ongunstige toestande.

Ontwerp en romp

Al twee modelle in die F 650 GS-reeks het nou ’n nog meer onderskeidende voorkoms danksy verfyning van die voorkant se ontwerp met die voorste modderskerm wat nou lyk soos dié van die “groot GS”, ’n nuwe lugskort-paneel en kenteken-plaatjie, die verfrisde windskerms en ’n groter koplig. Die verandering in die ontwerp vorm ’n nader en meer regstreekse verwantskap met die “GS-familie”. ’n Klein, maar interessante puntjie is die lugskort-paneel en kenteken-plaatjie wat afwaartse druk veroorsaak met die wind wat verbyvloei en dus die vloei van warm lug weg van die olietenk verbeter.

Die nuwe, verbeterde windskerms verbeter die vaartbelyning van al twee modelle, veral om die ryer se valhelm, en bied ook beter beskerming teen die wind en weerstoestande.

Die bagasierakkie is ’n splinternuwe ontwerp en struktuur, en maak dit nou vir die ryer moontlik om die boonste saaltas sonder ’n tussenplaatjie te monteer. Die openings in die bagasierak dien as hegpunte vir die bande waarmee die saaltas vasgemaak word.

Nuwe koplig, nuwe instrumente-ontwerp en opgekikkerde elektriese stelsel

Die nuwe koplig het ’n groter lens wat die pad voor die motorfiets selfs nog meer eweredig verlig. Verligting na die kante is ook verbeter, terwyl die weerkaatser – in samewerking met die helder glasbedekking – vir ’n baie moderne, tegnologiese voorkoms sorg.

Die skerper profiel van die instrumente-huisie en die instrumente se gesigte, wat nou grys is, het ’n meer tegnologiese voorkoms en die syfers is makliker leesbaar. Waarskuwingsligte is nou as deel van die standaard-toerusting van die F 650 GS en F 650 GS Dakar beskikbaar. ’n Bykomende kragsok is nou ook deel van die standaard-toerusting en maak dit moontlik om die battery te herlaai sonder om dit enigsins los te maak of te verwyder.

Die nuwe kragpunt om die fiets met ’n alternatiewe battery aan die gang te kry (met die positiewe pool onder die sitplek en die negatiewe pool op die ratkas-deksel) stel die ryer in staat om die motorfiets op dié manier aan die loop te kry sonder om enige kompente los te maak en te verwyder.

Opgekikkerde ergonomie vir die rigtingwyser-skakelaar en koppelaar-hefboom

’n Kritiese punt, veral vir vroue-ryers, is nou in die nuwe model uit die weg geruim – die koppelaar-hefboom met sy relatiewe groot opening. Die koppelaar se werking is aangepas met die nouste posisie op die verstelbare hefboom wat ’n goeie en veilige greep vir optimale beheer verseker – selfs vir iemand met klein hande.

Nuwe kleurskemas

Twee nuwe kleure – ysberg-silwermetaalverf (Iceberg Silver metallic) en geel-niemetaalverf – is vir die F 650 GS bekend gestel. Die F 650 GS Dakar is eksklusief beskikbaar in bloumetaalverf / wit dowwe aluminium-metaalverf. Dié nuwe tweekleur-ontwerp is ’n moderne interpretasie van die vorige model se klassieke Dakar-voorkoms en onderskei dié spesiale weergawe duidelik van sy F 650 GS-stalmaat wat meer vir rywerk op teerpaaie bedoel is.

Prys

Die F 650 GS se prys is R63 950 (BTW ingesluit)

Die F 650 GS Dakar se prys is R68 500 (BTW ingesluit)

Sluitwerende remme (ABS) en verhitte handvatsels kan bykomstig bestel word vir 

R 5,200 (BTW ingesluit)

Tegniese spesifikasies

Enjin

Enjin-uitleg
vierslag-enkelsilinder

Kleppe
4 per silinder

Boor en slag
100 mm x 83 mm                                                                    

Verkoeling
Vloeistof




Verplasingsinhoud in cc
652 cc

Kraglewering
37 kW @ 6500 r/min

Maksimum-wringkrag
60 Nm @ 4800 r/min

Drukverhouding
11,5:1

Enjin-beheerstelsel
BMS-C II

Uitlaat-beheer
Geslote drierigting-katalitiese omsetter

Verrigting / Brandstofverbruik

Maksimum-spoed
170 km/h

Brandstofverbruik oor 100 km

     Teen ’n bestendige 90 km/h
3,2 liter
     Teen ’n bestendige 120 km/h
4,3 liter

Soort brandstof
loodvry

Dryfstelsel

Koppelaar
Veelplaat-koppelaar in oliebad

Ratkas
5-gang-transmissie

Drywing
Ketting

Onderstel / Remme

Vering

     Voor
Teleskopiese vurk
     Agter
Swaai-arm
     Wielbeweging voor
170 mm / Dakar 210mm
     Wielbeweging agter
165 mm / Dakar 210mm

Remme

      Voor
Enkelskyf: 300 mm
      Agter
Enkelskyf: 240 mm
Wiele

     Velling voor
2,50 x 19


Dakar 1.6 x 21

     Velling agter
3,00 x 17

     Band voor
100/90 x 19 


Dakar 90/90 x 21

     Band agter
130/80 x 17

Afmetings / gewig

Sitplekhoogte leeg
780 mm 


Dakar 870 mm
Nat hoogte (vol petroltenk)
193,0 kg 


Dakar 192 kg

Toegelate totale gewig
380,0 kg

Tenk-inhoudsvermoë
17,3 liter

Lengte
2175 mm 


Dakar 2189 mm

Breedte (spieëls ingesluit)
910 mm













